
Olentzero, Mari Domingi
eta hiru Errege Magoak
ikusteko, aukera zabala 
Hilaren 24an eta urtarrilaren 5ean bisitatu ahalko dira Gure
Zirkuan; ordutegiaz gain, txanda bakoitzeko lagun kopurua
ere zabaldu dute; sarean eskuratu daitezke gonbidapenak 

Josu Artutxa Dorronsoro

Pasa den astean zabaldu zuen
Tolosako Udalak albistea: aur-
ten, Gure Zirkuan bisitatu ahal
izango dira Olentzero, Mari Do-
mingi eta hiru Errege Magoak.
Horrekin batera, jakinarazi zu-
ten gaur jarriko zirela eskuraga-
rri bisitetarako gonbidapenak.
Hala ere, herritarren artean inte-
resa zabaltzearekin bat, dei eta
eskari ugari jaso dituzte, azken
egunetan, Kultura sailean.
Horregatik, bisita horietarako

ordutegia zabaldu du udalak;
hala, herritar gehiagok bertaratu
ahal izango dute. Hilaren 24an
eta urtarrilaren 5ean 12:00etatik
20:00etara egongo da Eguberri-
tako pertsonaiak bisitatzeko au-
kera, eta txanda bakoitzeko ere
herritar gehiago sartuko da. Al-
daketa horiekin, beraz, egun ba-
koitzean, 2.240 lagun inguru
bertaratu ahal izango dira.
Aipatu moduan, gaur jarri dira

eskuragarri gonbidapenak,
www.bibe.mewebgunean. Doa-
koak dira, eta pertsona bakoi-
tzak, gehienez, sei eskuratu ahal
ditu. Herritar asko gonbidapenik
gabe geratuz gero, ordutegia
gehiago handitzeko aukera az-
tertuko du udalak.
12:00etatik 20:00etara, 15 mi-

nutuko txandak antolatu dituz-
te, edukiera neurtzeko. Gonbi-
dapenik gabe ezingo da sartu, eta
behin gonbidapena eskuratuta
ezingo da azken uneko ordu al-

daketarik egin. Gehienez, ordu
laurden lehenago gerturatu dai-
teke zirkura, izan ere, pilaketak
ekiditeko ezingo da ilaran zain
egon, eta ezingo da sartu norbe-
rari dagokion ordura arte; beran-
du agertuz gero, txanda galduko
da. Sei urtetik gorakoek musu-
koa jantzita eduki beharko dute.
Behar direnak baino gonbida-

pen gehiago ez hartzeko eska-
tzen dute udaletik; hala, haur
guztiek izango dute Eguberrita-
ko pertsonaiak ikusteko aukera.
Gonbidapena izan, eta azkenean
joan ezin duenak, kultura@tolo-
sa.eus helbidera idatzita itzuli
beharko du, gonbidapen hori be-
rriz ere eskuragarri egon dadin.
Gonbidapenak eskuratzeko ara-
zo edota zalantzarik izanez gero,
Tolosako kultur etxearekin jarri
behar da harremanetan, 943 670
383 telefonora deituz.

EKITALDI UGARI, TXIKIENENTZAT
Zirkuko bisitez gain, haur eta
gazteei zuzendutako egitarau za-
bala antolatu du udalak. Besteak
beste, abenduaren 24an jostailu
bilketa egingo da Gure Zirkuan.
Horrez gain, postontzi erraldoi
bat jarri dute Trianguloa plazan,
Olentzerori, Mari Domingiri eta
Errege Magoei eskutitzak bidal-
tzeko. Halaber, plaza horretan
bertan, karrusela jarri dute, eta
urtarrilaren 17ra arte egongo da.
Topic-ek ere eskaintza berezia

antolatu du. Hilaren 28tik urta-
rrilaren 8ra bitarte txotxongilo
berriak eraikitzeko tailerrak
izango dira, online, www.topicto-
losa.com-en. Hilaren 30ean,
11:00etan eta 12:00etan, bisita gi-
datuak izango dira, haurren es-
kutik, museoa euren ikuspuntu-
tik azaltzeko. Beharrezkoa da
izena aldez aurretik ematea.

Urteroko karruselaz gain, aurten postontzi bat jarri dute Trianguloa plazan. J. A.

Herria ilusioz
betetzeko unea 
'Tolosa bete ilusio' lelopean, kanpaina berri
bat jarri du martxan Tolosa&Co-k; animo
mezuekin apaindu dituzte kaleak, eta
aurten ere, urrezko gozokia banatuko dute 

J. Artutxa Dorronsoro

Urte zaharra gogotsu amaitu eta
berria indartsu hasteko asmoz,
kanpaina berria abiatu du Tolo-
sa&Co elkarteak. «Ez da izaten
ari urte erraza inorentzat. Osa-
sun eta ekonomia arazoek kolo-
kan jarri dute askoren ilusioa, eta
une zailak bizi izan dituzte herri-
ko saltoki txiki askok», dio Olatz
Iturrioz elkarteko kideak.
Une zailak bizi izan dituztenei

ilusio mezuak helarazteko as-
moa azaltzen dute merkatariek.
Horrela, animo eta esker me-
zuak bidaltzeko eskatu zieten
herritar eta dendariei. «Mezu ez-
berdin asko jaso ditugu. Batzuek
etorkizun koloretsua izateko
animo mezuak bidaltzea erabaki
dute, beste batzuek, aldiz, pan-
demia garaian gogor lan egin du-
ten guzti horiei eskerrak emate-
ko idatzi digute».

Mezu horiek zabaltzeko «apar-
teko» agertoki bat aukeratu du-
tela diote: herriko kaleak. «Egu-
berriekin bat eginez, kaleak ilu-
sioz eta kolorez betetzea erabaki
dugu». Dagoeneko ikusgai dau-
de herritarren mezuekin beteri-
ko banderatxoak». Azkenik, lelo
ezberdinak dituzten pegatinak
banatuko dituzte saltokiek. «Ba-
lioan jarri nahi dugu herrian
erostearen, herrian kontsumi-
tzearen, eta beraz, herriko salto-
kiak babestearen garrantzia».
Ezohiko egoeran egon arren,

ohiturak alde batera utzi gabe,
beste urte batez, promozio bere-
zia jarri dute martxan: urrezko
gozokia. Tolosa&Co elkarteko
kide diren saltokietan gozoki
ugari banatzen ari dira, tartean,
50 euroko 50 txeke. «Urrezko go-
zoki bakarra dago. Hortaz, hura
aurkitzen duenak, 500 euroko
saria irabaziko du».

Tolosa&Co elkarteko ordezkariak, kanpainaren aurkezpenean. J. A.

Azoka berezia eta
kirola izango dute
asteburuan Zizurkilen 
Larunbatean umeentzako jolasak eta halterofilia izango da,
eta igandean, Alex Txikonen filma izango da ikusgai;
herriko plazan egingo dute azoka igande goizean 

Jon Miranda Zizurkil

Asteburu betea dute aurretik Zi-
zurkilen, izan ere, batetik, herri-
ko elkarteen laguntzarekin kirol
asteburua antolatu dute, eta bes-
tetik, igandean, Eguberrietako
azoka berezia egingo dute.
Kirol asteburuari dagokionez,

larunbatean eta igandean izango
dira ekimenak. Larunbatean,
ume jolasak egingo dituzte Zi-
zurkilen zehar, eta horren oste-
an, 16:00etan, Gipuzkoako Tal-
deen Halterofiliako Txapelketa
jokatuko dute Intxaur frontoian.
Danok Danena elkarteko ordez-
kariek hartuko dute parte ber-
tan. 
Igandean, berriz, Mendi bilu-

zia, Nanga Parbatera egindako
neguko lehen igoera filma ikusi
ahal izango da, 19:00etan, Aran-
tzazuko Amaren Elizan, Alex
Txikon bertan dela. Emanaldia-
ren aurretik, mendizale bizkaita-
rra posterrak sinatzen ariko da
elizan bertan.

BERTAKOA EROSTEKO DEIA
Eguberrietako azoka bereziari
dagokionez, bailarako artisau
eta janari postuekin osatuta
egingo dute plazan, igandean,
10:00etatik 14:00etara. 
Udalak herritarrak gonbidatu

ditu Eguberrietako erosketak
bertan egitera. «Hamaika aukera
izango dira bertako artisauen la-
nekin gertuko opariak egiteko.

Bertakoen alde egiteko aukera
paregabea dago».
Eguberrietako azoka honetan

jostailu trukea egitekoa aukera
ere egongo da. Atxulondo kultur
etxeko areto nagusian jarriko di-
tuzte trukerako jostailuak.
Azokara eraman daitezkeen

jostailuak, ezaugarri eta adin
guztietako haurrentzako jostai-
luak, jokoak eta ipuinak izango
dira. Egoera onean egon beharko
dute, garbi eta desinfektatuak.
Gainera, azokara jostailu edo jo-
koren bat eramaten duen orok
jostailu hori utzi eta beste bat
hartzeko eskubidea izango du,
emango zaion txartelarekin.
Haur bakoitzak gehienez, hiru
jostailu, joko edo ipuin eraman

ditzake azokara eta beste hain-
beste jostailu, joko edo ipuin har-
tu ditzake bertatik. Jostailuak
udal bulego edo liburutegian
utzi beharko dira abenduaren
16a baino lehen.
Bide batez, bigarren eskuko ki-

rol materialen postua ere egongo
da igandeko azokan. Udal bule-
goetara eraman beharko da ma-
teriala, eta bihar izango da horre-
tarako azken eguna. Egoera one-
an egon beharko du materialak
eta garbi eramatea eskatu dute
udal arduradunek. Azokaren
biharamunean, materiala saldu
bada dirua jaso ahal izango dute
herritarrek, eta bestela, materia-
la bueltatuko zaiela azaldu dute
udaletik.

Pasa den urtean 22. urtez egin zuten azoka Zizurkilen. JOSU ARTUTXA

    

2021eko

mahai 
egutegiak
eskuragarri.

Pasa zaitezte
hauen bila.

Gaztetxearen epaiketa
bertan behera uzteko
eskatu du Duintasunak

Erredakzioa Tolosa

Tolosako Duintasuna pentsio-
dunen elkarteak babesa adierazi
dio Ezpala gaztetxeari, eta bihar
egitekoa den epaiketa bertan be-
hera uztea beharrezkoa dela
esan du. Hala, gazteek autoanto-
lakuntzarako eta beraien dina-
mika propioak sortzeko aukera
eta espazio gehiago sortzea eska-
tu dute. 
Duintasuna elkartearen ustez,

ez da gaztetxea ixteko garaia;
«ezta herritarrek beraien etorki-
zunaz libreki erabaki dezaten oz-
topoak jartzeko garaia ere». Izan
ere, Duintasunak dio, egungo
egoerak inoiz baino gehiago es-
katzen duela «demokraziaren al-
deko indar aurrerakoiak elkar-
tzea, prozesu demokratiko bat
irekitzea eragotzi nahi duten in-
dar atzerakoiei aurre egiteko.
Ikusi besterik ez dago militarren
probokazioa eta Auzitegi Gore-

nak Bateragune kasuarekin har-
tu duen azken erabakia». 
Toledoko Itunekoek Madrilgo

gobernuari proposatu dizkioten
gomendioek «pobrezia gehiago,
lan baldintza okerragoak, etxebi-
zitza duin bat izateko zailtasun
gehiago, eta batez ere, sistema
publikoa pribatizatzeko arris-
kua» ekarriko dutela diote: «Ho-
rregatik guztiagatik, pentsionis-
tok ozen aldarrikatu nahi dugu,
beharrezkoa dela murrizketen
politikak gelditzea, kontuan
izanda, hauen ondorioek berezi-
ki eragingo dietela emakumeei
eta gazteei».
Modu honetan, mugimendu

ezberdinen arteko «borrokak eta
aldarrikapenak» batzea ezinbes-
tekoa da Duintasuna elkartearen
arabera: «langileenak, kultura-
lak, feministak edota pentsionis-
tenak, Euskal Herriak bere etor-
kizunaz iritzia eman eta erabaki-
tzeko eskubidea izan dezan».

Pentsiodunen elkarteak babesa adierazi dio
Ezpala gaztetxeari, eta mugimendu
ezberdinak batzea beharrezkoa dela esan du

Zortzi pertsona
atxilotuta, emakumeak
jazartzeagatik

TOLOSA // Polizia Nazionalak
atxiloketak egin ditu azken egu-
netan, Tolosa, Beasain eta Ber-
garan, emakumeen sexu esplo-
tazioa egitea leporatuta. Polizia
Nazionalak argitu duenez, pros-
tituzioan aritzera behartzen zi-
tuzten emakumeak muturreko
baldintzetan, eta zortzi pertsona
atxilotu dituzte.

2
POSITIBO BERRI
Osasun sailak emandako datuen
arabera, 13.165 test diagnostiko
egin zituzten herenegun, eta ho-
rietatik 582 positiboak izan zi-
ren. Gipuzkoan, 243 atzeman zi-
tuzten, tartean, 2 Tolosaldean
(Anoetan eta Ibarran bana). In-
tzidentzia tasari dagokionez,
Tolosa (166) eta Amasa-Villabo-
na (237) kolore horian daude.



Larrondon
ganadua
larreratu nahi
duenak izena
eman behar du  

Behiak, ahuntzak, ardiak,
behorrak eta zaldiak
eraman daitezke; izena
abenduaren 30a baino
lehen eman beharko da 

E. Maiz Amezketa

Amezketako Udalak udaberrian
eta udazkenean ganadua La-
rrondon larreratzeko izen ema-
tea ireki du. Ganaduzaleei luzatu
diete deialdia, eta gogorarazi
nahiz eta udazkenean larreratu
ganadua, izena orain eman be-
har dutela. Horrela egin ezean,
Amezketako Udalak jarraipen
zehatza egingo du, eta hartu be-
harreko neurriak hartuko ditu.
Izen ematea udaletxean ber-

tan egin beharko da hilaren 30a,
asteazkena, baino lehen. Oharta-
razi dute Gipuzkoako Foru Al-
dundiak horrela eskatzen duela,
eskatzaileek diru laguntzak ko-
bratzeko eskubidea gal ez deza-
ten. Izen ematean, ardi edo
ahuntz bakoitzeko euro bat or-
daindu beharko da, eta behi edo
behor bakoitzeko, aldiz, 10 euro.
Behiak, ahuntzak eta ardiak

2021eko maiatzaren 1etik 2022ko
martxoaren 31ra bitartean larre-
ratuko dira. Behorren eta zaldien
kasuan, urriaren 12an, Pilarika
egunean, irekiko da, eta 2022ko
martxoaren 31n amaituko da.
Bukatzeko bi ohar zehatz egin

dizkiete udaletik ganaduzaleei.
Batetik, Larrondora ganadurik
ez botatzeko Enirio-Aralarko la-
rreetara bota aurretik, hau da,
zuzenean Enirio-Aralarko larre-
etara botatzeko. Eta bestetik,
landatuta dagoen landare gaztea
eta eginda dauden itxiturak
errespetatzeko, landareengan
kalterik sortu ez dadin.

2021eko egutegia nahi
duenak eskuragarri
du udaletxean
ALTZO // Altzoko Udala dagoene-
ko 2021eko egutegiak banatzen
ari da. Egutegia lortu nahi duten
herritarrek udal bulegoan edo li-
burutegian eskuratu beharko
dute.

Hasi dira etxebizitza
tasatuak egiten, eta
izena eman daiteke
ALTZO // Altzoko Udala etxebizi-
tza tasatuak eraikitzen hasi da,
Altzo Muñon. Belaio eta Luberri
etxeen segidan eraikitzen ari
dira sei etxebizitza izango di-
tuen eraikina. Udaletik jakinara-
zi dutenez, oraindik, bakarren
batek etxebizitzan interesa iza-
nez gero udaletxean eman deza-
ke izena, eta informazioa behar
izanez gero ere bertan eskuratu
daiteke.

Publikoa behar dute
Gure Zirkuan grabatuko
duten bideokliperako  
Thierry Biscary abeslari baxenabartarrak Gure Zirkuan
bideoklipa grabatuko du hilaren 21ean, astelehenean; 
parte hartzeko 14:00etan bertara azaltzea nahikoa da  

A. Imaz / E. Maiz Tolosa

Abenduaren 21ean, astelehene-
an, Thierry Biscary abeslariak bi-
deoklipa grabatuko du Gure Zir-
kuan. Horretarako 20 pertsona-
tik gora elkartu nahi ditu Gure
Zirkuan bertan, eta boluntarioak
nahi ditu. Biscary Kalakan musi-
ka taldeko sortzaileetako bat da,
2018tik bakarkako bidea egiten
ari da, eta Muda izeneko diskoa
argitaratu berri du. «Bideoklip
bat nahi dut muntatu zirkuan,
bideoklipeko pertsonaiak ba-
duelako lotura zirku munduare-
kin», adierazi du abeslariak. 
«Bideoklipeko protagonistak

bizitza arrunta dauka, baina
amaieran zirkuko pertsonaia bi-
lakatzen da, bideokliparen
amaieran festa bat dago, eta pu-
blikoa behar da festa hori iru-
dian jartzeko», azaldu du Bis-
caryk.  Gutxienez 20 pertsona el-
kartu nahiko lituzke, eta gehiago
badira «gustura» izango da. «De-
nak izango dira ongietorriak»,
dio. Ez du bereizketarik egin, eta
helduak, gazteak edo haurrak
izan daitezke bideoklipean parte
hartuko dutenak: «Zirku batera
doan edozein pertsona izan dai-
teke».
Bideoklipean parte hartu nahi

duenak, astelehenean bertan,
14:00etan, Gure Zirkura gertura-
tzea baino ez du egin behar. Gure
Zirkua Tolosako San Esteban au-
zoan dago, eta gehienez ere ordu

bat pasako dutela argitu du mu-
sikariak.
Thierry Biscary abeslaria Gure

Zirkukoekin jarri zen harrema-
netan bideoklipa grabatu ahal
izateko, eta «pozik» agertu da be-
raien erantzunarekin: «Eskuza-
balak izan dira, eta oso lagunga-
rriak, eta asko estimatzen da
haien laguntza». 

BAKARKAKO BIGARRENA
Bere izenean aurkezten duen le-
hen lana du Muda izenekoa ar-
tista baxenabartarrak. Baina ba-
karkako bigarren lana du
Thierry Biscaryk, duela bi urte,
Manez eta kobreak argitaratu
baitzuen. 
Bi hilabete da disko berria ka-

leratu zuela, eta Euskal Herriko

hiri ezberdinetan aurkeztu on-
doren, udaberritik aurrera kon-
tzertuak eskaintzekotan da. 
Kultur sortzaileentzat garai

«nahasiak» direla aitortu du.
Urte hasieran grabatzekoa zen
bideoklipa, eta urte amaiera iri-
tsi zaio lan hori egiterako. 
Bizitzen ari garen egoera

«onartu» egin behar dela aitortu
du. «Egoera zaila» dela eta «ozto-
poak» jartzen dizkiela pande-
miak, baina era berean, egin di-
tuzten kontzertuetan jendea
«goseti» dagoela sentitu du. «Gu
bezalako sortzaileentzat garran-
tzitsua da publikoa hor dagoela
eta zerbait entzun eta bizi nahi
duela sentitzea; eta bistan de-
nez, euskaraz. Guretzat asko da»,
azaldu du artistak.

Astelehenean izango da Biscaryk  Gure Zirkuan egingo duen grabaketa. J. A.

Ikaztegietako
Udalak peoi bat
kontratatuko du
urtebeterako 

E. Maiz Ikaztegieta

Ikaztegietako Udalak peoi bat
kontratatzea aurreikusi du, urte-
beterako. Aldi baterako kontra-
tua eta hamabi hilabeteko lanal-
di osokoa izango da. Enplegua
Sustatzeko Toki Ekintzetarako
2020ko Lanbideko kontratazioe-
tarako laguntza baliatuko du ho-
rretarako. 
Kontratatzen den pertsonak

herriko lan eta instalazioen
mantenua eraman beharko du.
Parke eta lorategien, eta hiri al-
tzarien mantenua, kale garbike-
ta, eta igeltserotza, iturgintza,
arotzeria eta argiteria lan txikiak
egiteko gaitasuna ere izan behar-
ko du.
Ezinbestekoa izango da euska-

ra jakitea, eta baita langabezian
egotea ere. Horrez gain, aipatu-
tako lanetan ezagutza izan be-
harko du lanpostuan interesa
duenak. Interesatuek Lanbiden
eman beharko dute izena. Es-
kualdean erroldatua izatea be-
harrezkoa izango da, eta diru sa-
rrerak bermatzeko titularra edo
onuraduna izatea, eta Enplegua
Sustatzeko Toki Ekintzetarako
2020ko ekitaldiko Lanbideren
laguntza deialdian argitaratuta-
koa betetzea.

2021eko aurrekontu
proposamena egin
du udal gobernuak

Erredakzioa Amasa-Villabona

Amasa-Villabonako udal gober-
nuak 2021. urterako aurrekontu
proposamena osatu du eta aste
honetan udal batzorde informa-
tiboetan aurkeztu die gainerako
alderdi politikoei. Euren ekarpe-
nak egin ditzaten urtea amaitu
aurretik herriko eragileei helara-
ziko zaie eta udal gobernuaren
helburua da urtarrileko osoko
bilkuran aurrekontuari ofizialki
onarpena ematea. Bitartean,
www.villabona.euswebgunean
kontsultatu daiteke proposame-
na, osorik.
Amasa-Villabonako udal go-

bernuak datorren urteko aurre-
kontua aurtengoaren berbera
izatea nahi du, 6.857.326 euro-
koa. Horretarako, «sailetara bide-
ratutako aurrekontuan murriz-
ketarik egon ez dadin», 400.000
euro inguruko mailegu bat eska-
tzea proposatu du, «aldunditik
jasoko den ekarpen ekonomikoa-
ren beherapena konpentsatuz».

Udal langileen soldatek eta
udal zerbitzu orokorrek osatzen
dute aurrekontu osoaren %74.
Pertsonal gastua bere horretan
mantentzea proposatu du udal
gobernuak eta udal zerbitzuen
gastu orokorra, berriz, %5,5 igo-
tzea, 2020an baino 139.608 euro
gehiago. 2021eko aurrekontu
proposamenean igoerak aurrei-
kusten dituzte gizarte zerbitzue-
tan, kulturan, ingurumenean,
hezkuntzan eta zerbitzu oroko-
rretan eta hirigintzan, euskaran,
kirolean eta gazterian gastua
mantenduko dute. Udal gober-
nuaren eta Udaltzaingoaren gas-
tuetan murrizketak egiteko as-
moa agertu du gobernu taldeak. 
Datorren urterako aurten bai-

no %10,9 gutxiago bideratu nahi
du udalak inbertsioetara, zehazki
659.458 euro. Olaederra kirolde-
giko teilatuaren birmoldaketa
(165.000 euro) eta Fleming herri
eskolako obra eta inbertsioak
(70.000 euro) dira proposatuta-
koen artean aipagarrienak.

Amasa-Villabonako udalbatzak aurrekontua
urtarrilean onartzea da helburua; udaleko
webgunean dago proposamen osoa ikusgai

Gazteei bideratutako
drogen prebentzio
kanpaina egingo dute
Amasa-Villabonako Berdura plazan gauzatuko dute etzi
programa, 10 eta 14 urte arteko gaztetxoei bideratuta; droga
legalen eraginen inguruan sentsibilizatu nahi dute gazteria

Jon Miranda Amasa-Villabona

Amasa-Villabonako Udaleko Gi-
zarte Zerbitzuen sailak GazteTo-
paLaket prebentzio programa
antolatu du abenduaren 19an.
Berdura plazan izango da
16:00etatik 19:00etara eta parte
hartu nahi duten gazteek ez dute
aurrez izena eman beharko, ber-
tara gerturatzearekin nahikoa
izango baita. 10 eta 14 urte arteko
gaztetxoei zuzenduta dago pro-
grama eta ekintza honen bitar-
tez, alkohola, tabakoa eta kafeina
bezalako droga legalen eragina-
ren inguruan sentsibilizatu nahi
dituzte parte hartzaileak. Arrisku
murrizketaren eta drogen erabi-
lera arduratsuaren alde dihar-
duen Ai Laket elkarteak dinami-
zatuko du larunbateko saioa.  

HIRU ORDUKO IRAUPENA
GazteTopaLaket programak hi-
ruzpalau dinamika eskaintzen
dizkie parte hartzen duten gazte-
ei, eta orotara, hiru bat orduko
iraupena izaten du. Lehen saio-
an, adibidez, gazteen artean dro-
ga kontzeptua argitzea da helbu-
rua, jokoaren eta marrazkiaren
bitartez. «Gazteei materialak lu-
zatuko dizkiegu eta hausnarketa-
rako galderak bota, droga kon-
tzeptuaren inguruko hausnarke-
ta egin dezaten. Besteak beste,
parte hartzaileei galdetuko zaie
zer diren drogak, zein droga mota
ikusten dituzten inguruan, nola

irudikatzen dituzten edota zein
gauza on eta txar dituzten», esan
dute espazioa dinamizatuko du-
ten Ai Laket-eko kideek. Esku
hartze horretan gazteek horma-
irudi bat izango dute eskura eta
euren adierazpenak egin ahal
izango dituzte bertan.
Bigarren espazio batean, alko-

hola eta gaitasun motorrak azter-
tuko dituzte eta gazteek hirunaka
parte hartu ahal izango dute.
Helburua alkoholaren erabilerak
eguneroko ekintzetan sortu di-
tzakeen zailtasun eta arriskuak
bistaratzea da. «Partaide batek
graduazio altuko betaurrekoak
izango ditu, beste batek gradua-
zio ertainekoak eta azkenak be-
taurreko gabe burutuko du pres-
tatuko dugun zirkuitua. Betau-
rreko hauek alkoholaren
eraginpeko ikusmena imitatzen
dute, eta adibidez, konoen bidez
markatutako ibilbide bat egin be-
harko dute, giltza bat sarrailan
sartu, lokarriak lotu edota Wha-
tsappmezu bat bidali». Prestatu-
tako zirkuituak 10 minutuko
iraupena izango du.

Tabakoaren kontsumoak da-
kartzan ondorioen inguruan ere
sentsibilizatu nahi dute gazteria.
Egingo duten esperimentuaz ari-
tu dira Ai Laket elkarteko hezi-
tzaileak: «Urez beteta dagoen bo-
tilaren ahoan kotoia jarriko dugu
eta tapoian zigarroa. Botilari zu-
loa egin eta urez hustutzen doan
heinean zigarroa kontsumitzen
joango da. Bukaeran botila kez
beteta geratu da eta kotoia, be-
rriz, breaz blai. Bertatik bertara
hori ikusita galderak luzatuko
dizkiegu gazteei».
Amaitzeko termometroaren

jokoa proposatuko diete parte
hartzaileei. Drogen inguruko si-
nesmen faltsuak argitzea eta dro-
gen inguruko bakarkako eta tal-
deko hausnarketa bultzatzea dira
dinamika honen helburuak. «Lu-
rrean bi marra marraztuko dira
adostasuna edo desadostasuna
irudikatzen dutenak. Galderak
botako ditugu eta gazte bakoi-
tzak marraren alde batean edo
bestean jarri beharko du bere
arrazoiak adieraziz. Kafeina dro-
ga ote den, tabakoak bihotzean
kalteak eragin ditzakeen, alkoho-
la nagusien kontua ote den gal-
detuko zaie, besteak beste. As-
moa drogen inguruko informa-
zioa jasotzea da eta gazteak
ohartaraztea zeinen garrantzi-
tsua den gaiaren inguruko ezta-
baida lasai bat edukitzea», esan
dute Ai Laket elkarteko ardura-
dunek. 

GAZTE TOPA LAKET
Abenduak 19, larunbata

16:00 - 19:00. Berdura plazan izan-
go da saioa. Lau espazio proposatu-
ko dituzte Ai Laket elkarteko dina-
mizatzaileek: graffitia, ginkana, botila
erretzailearen esperimentua eta
termometroa.

Udal gobernu taldeko kideak aurrekontu proposamena aurkezten. ATARIA



AIORA ZULAIKA SOROA
PIRRITX

«Duela hogei urte Onditz Euskal
Herritik urrun jaio zen,  ama Maita-
ne Martutenetik urrundu zutelako.
Onditz Euskal Irrira plataforma sor-
tu genuen orduan, euskal kultur-
gintzako hainbat eragilek, tartean
sudurgorriok. Jaurlaritzak konpe-
tentziarik ez zuela adierazi zigun.
2021a haurren motxilak hustutze-
ko urtea da». 

«Maridomingik eta Olentzerok
bakarrik ezin dute. Denon ahalegi-
narekin, haurrak, gurasoak, seni-
deak etxeratuko ditugu. Bizikidetza
dugu zain Euskal Irripublikan. Egu-
nerokoaz gain, urtarrilaren 9an he-
rrietako plazak beteko ditugu. Su-
durgorrion alaitasuna ere bertan
izango da».

ZER ESKATUKO ZENIOKE URTE BERRIARI? ZEIN DA BIDEA? 

NAIA GABIRONDO
ERNAIKO MILITANTEA

«Mendeku politika atzean uzteko
eta dagozkien eskubideak erres-
petatzen hasteko garaia da. Lehe-
nik eta behin, gaixo daudenak eta
3/4ak beteta dituztenak etxera-
tzea, eta beste guztiak beraien
etxetik gertuen dagoen espetxera
ekartzea, gure herriaren arnasa,
babesa eta elkartasuna sumatu di-
tzaten. Hala ere, guztiak euren
etxeetan egon beharko lukete». 

«Egunerokoan kezka ugari ditu-
gun bezala, gizarte osoak kezkatu
eta inplikatu beharreko gaia da. He-
rri honen aurkako injustizia handi
bat bizitzen ari gara urte luzetan,
beraz, mobilizatzeko, esparru ez-
berdinak ukitzeko eta elkarretara-
tzeetara batzeko deia egiten dugu».

BEÑAT ALONSO
GIZARTE HEZITZAILEA

«Zalantza izpirik gabe, gutxienez
honako hau eskatzen diot urte be-
rriari: urruntze politika kriminalare-
kin (dispertsioa) behingoagatik
amaitzea, larriki gaixo diren preso-
ak etxeratzea, motxiladun haurrak
gurasoekin etxean egotea eta gra-
du progresioa onartzea euskal pre-
so guztientzat».

«Agerikoa da zenbait alderdi po-
litikoek duten faltsukeria gai honen
inguruan eta eskatzen diet hitz po-
litetatik ekintzetara pasatzeko. Ar-
gazkian agertzearekin ez baita
nahikoa. Bizikidetza eta bakerako
bidean beharrezkoa ikusten dut
testuinguru guztietan presoen gaia
lantzea. Honela lortuko baitugu de-
non artean bidea egitea».

Larunbatean
11:00etatik
aurrera azoka
egingo dute
Berastegin

Herriko ekoizleek soilik
jarriko dituzte postuak
aurten; gazta lehiaketa eta
animalia erakusketa ere
egingo dituzte  

I. S. A. Berastegi

Urri amaiera eta azaro hasieran
ospatu ohi dute kultur astea Be-
rastegin. Egitarau guztia osatua
zuten ordurako, baina pande-
miaren eraginez bertan behera
uztea erabaki zuten. Gabonen
bueltan, berriro antolatu dituzte
ekitaldiak, eta larunbat honetan
izango dute lehena: azoka. 

Aurten, herritarrek soilik jarri-
ko dituzte postuak eta adin txiki-
koek ez dute postua jartzeko au-
kerarik izango. 11:00etan eman-
go zaio hasiera azokari, eta
eguraldiaren arabera, frontoian
edo kale nagusian egingo dute.
Goizean zehar, animalien era-
kusketaz gozatzeko aukera ere
izango da, eta XII. ardi, ahari eta
bildots lehiaketa egingo dute.
Urtero bezala, gazta lehiaketak
ere izango du bere lekua; XXIX.
edizioa izango da aurtengoa. 

Azokaren bueltako sari guz-
tiak 13:00etan banatuko dira
aparkaleku azpiko lokalean, bai-
na udalak esan du jende pilake-
tak ekiditeko asmoz parte har-
tzaileek soilik izango dutela au-
kera bertan egoteko. 

Gazta lehiaketan parte hartu-
tako gaztak zozketatu egingo di-
tuzte aurten. Azokan egindako
erosketa bakoitzeko zozketan
parte hartzeko txartelak emango
dituzte eta saridunak udalaren
sare sozialetan eta informazio
paneletan argitaratuko dituzte. 

JOSE MARI MUJIKA EZKURRA
LAB-EKO ARDURADUNA

«2021ari eskatuko nioke gure eus-
kal preso guzti-guztiak, etxera
ekartzea eta bereziki, gaixorik dau-
den presoak. Jada 30 urte dira sal-
buespen politika krudela aplikatzen
zaiela euskal preso guztiei eta be-
raien senideei; bada garaia aldatze-
ko. Euskal gizarteak aspaldian uler-
tu zuen gaur egungo espetxe poli-
tika gainditu  eta presoen
urrunketekin amaitu behar dela».

«Kale eta instituzio guztietan
borrokatzea dagokigu. Azken bola-
dan ari gara mugimendu batzuk
ikusten, norabide onean, baina  ez
dira nahikoak. 12 euskal preso bes-
terik ez  daude Euskal Herriko kar-
tzeletan. Kalean egon behar dugu
guzti-guztiak etxera ekarri arte».

Tolosako Sarek hainbat
ekimen antolatu ditu

Irati Saizar Artola Tolosa

Milaka pertsonek hartu ohi di-
tuzte Bilboko eta Baionako kale-
ak urtarrilero euskal presoen es-
kubideen alde egin ohi diren ma-
nifestazioetan. Aurten, ordea,
pandemiaren eraginez, Sare He-
rritarrak mobilizazioak herriz
herri egitearen aldeko apustua
egin du, eta Tolosako Sare Herri-

tarrak ekimen ezberdinak anto-
latu ditu urtarrilaren 9a bitarte-
an egiteko.

Asteburu honetan, abendua-
ren 19 eta 20an, Tolosako Trian-
guloa plazan kartzela bateko zel-
da bat jarriko dute ikusgai, «ikus-
teko zein baldintzetan bizi diren
urteetan zehar presoak». Aben-
duaren 24an, berriz, urteroko
manifestazioari eusteko apustua

egin dute eta  18:45ean izango da,
Triangulotik abiatuta.

Urtea hasteko, urtarrilaren
1ean, Uzturreko tontorrean el-
kartzeko deialdia luzatu dute.
Horretarako, 10:00etan Triangu-
loa plazan elkartuko dira, eta
12:00etarako Uzturrera iristea
aurreikusi dute, bertan topa egin
ahal izateko. 

Eta urtarrilaren 9an, Bilbon el-

kartzeko aukerarik izango ez de-
nez, Tolosan egingo den ekime-
nean parte hartzeko eskatu dute.
Gainerako herrietan bezala, To-
losan ere 17:30ean egingo dute
Zubitik Zubira ekimena. Tolosa-
ko Sarek atxikimendua eskatu
diete herritar, talde eta eragileei.

Urte garrantzitsu baten aurre-
an daudela uste du Sare Herrita-
rrak: «Salbuespen legediaren
amaieraren aldeko gehiengo po-
litiko, sindikal, instituzional eta
sozialari, espetxe politikan Es-
painian zein Frantzian ematen
ari diren aldaketak gehitu zaiz-
kio». Hala ere, esan dute «bide
luzea» dagoela oraindik aurretik,
baina emandako urratsak ain-
tzat hartuta, Euskal Herritik bide
horri bultzada ematea «ezinbes-
tekoa» dela. 

Asteburu honetan hasi eta urtarrilaren 9a bitarte antolatu
dituzten egitasmo ezberdinetan parte hartzeko eskatu dute

IZASKUN ECHECHIPIA GOIBURU
(Jose Miguel Ceberioren alarguna)

Abenduaren 15ean hil zen 80 urte zituela.

- Goian Bego -

Seme-alabak: Miguel, Pello eta Gema, Juantxo eta Irene, Izaskun eta Andu, Xabier eta Lai-
da, Miren eta Enrike; bilobak: Erkki, Garazi, Oihan, Elisabet, Pello, Guillem, Mikel, Arnau, Ene-
ko, Tomas(†), Maren, Eunate, Libe, Ander, Xabi, Mattin, Malentxo, Lore, Joxe, Markel, Daniela,
Omara, Fermintxo, Ibon eta Kattalin; Kontxi Enatarriaga; anaia: Juan Mari eta Alfina; ezkon

anai-arrebak, ilobak, lehengusuak, eta gainerako ahaide eta lagunak.

Haren arimaren alde, otoitz bat eskatzen dizuete eta arren etor zaiteztela, GAUR OSTEGU-
NA arratsaldeko ZAZPIETAN, Tolosako SANTA MARIA parroki elizan egingo den hiletara. Al-

dez aurretik, mila esker.

TOLOSAN, 2020ko abenduaren 17an

Miguel Azkarate Zabaleta
- Goian bego - 

Urriak 9an hil zen, 79 urte zituela. 
Tristura haundi hontan

hitz polittenak Miguelentzako. 
Zure ondoan guztiok biltzen asmatu zenuelako

denoi lagundu, maitatu
eta zaindu gaituzulako
bihotzez, eskerrik asko

Bere emaztea: Dominica Egiguren; Seme alabak: Juan Ignacio eta Uxoa,
Mikel eta Lucia; Bilobak: Oier, Nerea; Azkarate sendia; Egiguren sendia.

Haren arimaren alde, otoitz bat eskatzen dizuete eta arren etor zai-
teztela, BIHAR OSTIRALA arratsaldeko ZAZPIETAN, 

Tolosako SAN FRANTZISKO parroki elizan egingo den hiletara. 
Aldez aurretik, mila esker. 

TOLOSAN, 2020ko abenduaren 17an. 

Jaka eta Altuna, Buruz Buruko 
Txapelketaren finalean. A. IMAZ

Bigarren finalaren bila
Finalerdiak jokatuko dituzte asteburuan Jakak eta Altunak
Lau eta Erdikoan, buruz buruko finala errepikatzeko gogoz

Imanol Garcia Landa  

Buruz Buruko Txapelketaren fi-
nala historikoa izan bazen Tolo-
saldearentzat, asteburu honetan
gertatzen denaren arabera, beste
une berezi bat bizi ahalko da be-
rriro. Lau eta Erdiko Txapelketa-
ren finalerdiak jokatuko dira, eta
Erik Jakak eta Jokin Altunak be-
rriro ere final batean elkarren
aurka aritzeko aukera dute. Altu-
na III.a izango da lehenengoa jo-
katzen: larunbatean izango da,
Bengoetxea VI.aren aurka, Biz-
kaia frontoian, 17:45ean hasiko
den jaialdiko bigarren partidan.
Jakak igandean jokatuko du, Ez-
kurdiaren aurka, Astelena fron-
toian, 17:00etan hasiko den jaial-
diko bigarren partidan. 
Final-laurdenetan, Elezkano-

ren aurka irabazi ondoren, parti-
da bukatu eta berehala «oso gus-
tura» geratu zen Altuna: «Hasie-
ran lotuta edo motel samar ikusi
nuen neure burua mugimen-
duei dagokionez, baina ez diot
berari meriturik kendu nahi, ika-
ragarri jokatu zuelako. Gero, bi-
garren zatian, nik gehiago asma-
tu nuen eta oso kontzentratuta
jokatu nuen». Bere aldetik, Jakak
tanto batengatik irabazi zuen
Peio Etxeberriaren aurka: «Kosta
egin zitzaidan lekua hartzea eta
egin beharreko jokoa egitea. Be-
rak, nahiz eta partida handia
egin, aukerak eman zizkidan eta
horiek aprobetxatzen jakin
nuen, eta justu-justu bada ere,
22ra iritsi nintzen eta oso pozik».
Altunak bere bosgarren fina-

lerdia jokatuko du segidan kaio-
lan, eta aurreko lauetan finalera
iritsi zen: «Asko baloratzen dut
hori lortzea, baina ez diot lehen

egindakoari asko begiratzen.
Horrek ez dit ezertarako balio,
hobetzen segitu nahi dut, orain-
dik badut horretarako tartea-
eta». Jaka iaz finalerdietara iritsi
zen, binakakoan ere horrela iritsi
da eta buruz buruko txapelduna
da. «Orokorrean hartuta, nire go-
rakada nabarmena izan da az-
ken urtean emaitzei dagokio-
nez», esan du lizartzarrak.
«Orain gehiagoren bila joatea to-
katzen da».
Bengoetxea VI.a eskarmentu

handia duen pilotaria dela esan
du Altunak: «Beti gauzak ondo
egin behar dira berari irabazte-
ko, asko kostatzen baita. Saiatu
beharko dut aurrekoan baino ha-
siera hobeagoa ematen partida-
ri. Bengoetxeak abantaila har-
tzen badu, gero oso zaila da par-
tidari buelta ematea». 
Ezkurdiaren aurka iazko txa-

pelketan jokatu zuen Jakak fina-
lerdietan eta orduan estu hartu
zuen. Orain berriro izango du au-
rrean: «Artolaren aurka sendo
aritu zen aurrekoan, eta uste dut
sendotasuna bere ezaugarri na-
gusienetako bat bilakatu dela. Ia

beti bere maila ondo ematen du,
gauzak ondo egiten ditu, eta be-
rari irabazi nahi badiozu gauzak
oso ondo egin behar dituzu». 
Eskualdeko bi pilotarien arte-

ko beste final bat ikustea «oso
polita» izango zela dio Altunak:
«Baina zaila da, biok irabazi egin
behar dugulako. Finalera iristea
da nire helburua, pentsatu gabe
zein izango den aurkaria. Nik
irabazten badut, dudarik ez izan
Erik ere finalera pasatzea nahi
dudala». Jakak azaldu duenez,
«biak berriro finalean izatea be-
rri pozgarria izango litzateke
biontzako. Nahiz eta finalean ez
sartu, biok egiten ari garen urtea
ona da, eta ematen ari garen
maila oso ona da».

ENEKO MAIZ, BIHAR 
Euskadiko Euskal Pilota Federa-
kuntzaren Lau eta Erdiko Elite
txapelketa bihar hasiko da, Be-
har Zanako Eneko Maiz billabo-
natarraren eta Lemoako Aurre-
koetxearen arteko final-laurde-
netako partidarekin. Laudioko
Aretako frontoian jokatuko da,
19:30ean hasita. 

Etorriko dira
hiru puntuak 

P asa den igandean,
Oiartzun KE izan
dugu aurkari. Orain
arteko partidetan ge-
rra eman digun taldea

izan da, baino asteburuan gogo-
tsu geunden eta hiru puntuen
beharra ikusita dena emateko
prest. 
Partida hasi zen eta taldea

nahiko eroso ikusi nuen zelaian.
Baloia nahiko erraz mugitu ge-
nuen gure artean, aspaldiko par-
tez disfrutatzen ari ginela esango
nuke. Gola zen falta zitzaiguna.

Aitzitik, aurkaria aurreratu zi-
tzaigun: falta batean sartu zuten
lehen gola. Hala eta guztiz ere,
borrokatzen jarraitu genuen eta
markagailua berdintzea ere lortu
genuen bigarren zatia hasi be-
zain pronto. Bost minutu beste-
rik ez ziren igaro eta Eiderrek bu-
ruz behar genuen gola sartu
zuen.
Partidak aurrera jarraitu zuen

eta hainbat aukera izan geni-
tuen, baina ez genuen asmatu.
Berriz ere, Oiartzun aurreratu zi-
tzaigun 30. minutuan markagai-
lua 1-2 utziz. Pare bat minutu ge-
ratzen zirenean Lorena taldeki-
deak belauneko lesio gogor bat
izan zuen eta epaileak partida
amaitutzat eman zuen. 
Partida honetatik ateratzen

dudana da epaileak gerra gehia-
go eman zigula aurkariak berak
baino. Hiru puntuek alde egin zi-
guten, baina maila honetan ego-
tea merezi dugula demostratu
genuen eta seguru nago puntu
horiek iritsiko direla, taldeak
merezi du eta nik behintzat kon-
fiantza guztia daukat. 
Aupa Lorena, eta aupa neskak,

egurra!

Aulkitik
Saioa Zubillaga
Tolosa CF, 1. Maila Nazionala

Imanol Rojok 
41. postua egin du
Munduko Kopan
Erredakzioa Tolosa

Europako Koparen proba bate-
kin hasi zuen neguko denboral-
dia Imanol Rojo iraupen eskia-
tzaile tolosarrak Goms-en, Sui-
tzan. Herrialde horretan jarraitu
du lehiatzen Rojok, oraingo ho-
netan Davosen eta Munduko
Kopako proba batean. Aurreko
asteburuan izan zuen proba eta
41. postuan amaitu zuen, irabaz-

learengandik 2 minutu eta 32 se-
gundora. 35.20ko denbora behar
izan zuen Rojok hamabost kilo-
metroak egiteko.  
Davoseko proban lau azkarre-

nak errusiarrak izan ziren, eta
Rojok parte hartu zuen lehen
proban, Europako Kopakoan,
aurreneko biak ere errusiarrak
ziren. Proba horretan Rojok 25.
egin zuen, irabazlearengandik 2
minutu eta 15 segundora.

Badoan urte
gazi hau
gozatzeko,
gozoak eskura
Rafa Gorrotxategiren etxean aspaldiko
gozogintzaren tradizioari eusten diote,
betiko erara baina zapore berriak
probatuz artisau turroia egiten dute

Eguberrietarako eskaintza zaba-
la egin du Rafa Gorrotxategi go-
zogileak. Artisau erara egindako
turroia eta egunotan saltzen ha-
siko diren errege-opila dira ga-
raiko produktu izarrak. Bezeroak
eskuragai izango ditu Usabal in-
dustriagunean dagoen lantegian
edota Korreo kaleko 17. zenba-
kian –garai bateko Malumbres
denda zegoen tokian–.
1680. urtetik etxean ezaguna

duten gozogintzaren tradizioari
eutsiz jarraitzen du Rafa Gorro-
txategik lanean, alboan bi seme-
ak dituela. Enpresa txikia izan
arren, nazioartean aitortza jaso
du azken urtean. International
Chocolate Awards sarietan aur-
ten lehen aldiz txokolatezko tu-
rroiak hartu dituzte aintzat eta
kategoria horretan Rafa Gorro-
txategik bi brontzezko domina

eta zilarrezko bat eskuratu ditu.
Ardi latxaren esnearekin, eztia-
rekin eta intxaurrekin egindako
trufazko turroiari, brontzezko
domina horietako bat emateare-
kin batera, Great Taste aipame-
netan bi izar eman dizkiote,
mundu mailako jaki goxoeneta-
ko bat dela aitortuz.
Kalitatea du iparrorratz gozo-

gile tolosarrak eta bere jardune-
an berrikuntzak txertatu arren,
beti eduki du argi nondik dato-
rren. Bertako produktuei keinu
bat egin nahi izaten die sorkun-
tza berrietan eta horrela egin du
Euskal Herriko etxeetan hain
ezaguna den intxaur saltsarekin.
Platerean, koilararekin jaten zen
zopa hartatik abiatuta krema
egin, eta mazapanaren geruza
artean txertatu du. Eguberrieta-
ko eskaintzaren barruan, gehien

eskatzen den produktuetako bat
da.

ETENGABEKO BERRIKUNTZA
Aukera zabala du Rafa Gorrotxa-
tegik artisau turroien artean.
Makadamia-intxaurra eta pista-
txoekin egindako txokolate ka-
putxinoko turroia topatu dezake
bezeroak edota hurrak eta abri-
kotearekin egindako txokolate
karameluzkoa. Trufazko tu-
rroien artean, jogurta eta andere-
mahatsekin egindakoa nabar-
mendu daiteke eta horrekin ba-
tera ron eta mahaspasadun trufa
beltzekoa edo mandarina eta yu-
zuarekin egindako trufa txuri-
koa. 

Rafa Gorrotxategirentzat iru-
dimenak ez du mugarik, baina
jakitun da berrikuntzak pixkana
sartu behar direla, bezeroa azto-
ratu gabe. Duela hiru urte aur-
keztu zen ruby txokolatezko tu-
rroiak izan duen harrera da ho-
rren adibide. Aitzindaria izan
zen gozogile tolosarra produktu
hau turroietan erabiltzen eta
gaur egun zabalduta dago beste-
lako gozoetara ere. Jende gazte-
ak bereziki gustuko du almen-
drekin, andere-mahatsekin eta
marrubiekin aurkezten den ruby
txokolatezko turroia.
2020. urtea aldrebes joan den

arren, gozoa izaten ari da Rafa
Gorrotxategirentzat. Urtean ze-

har hainbat ekitaldi bertan behe-
ra geratu zaizkion arren, Egube-
rrietako kanpaina martxa onean
doa. Gainera, nazioarteko erre-
konozimendua jaso dute aurten
bere artisau turroiek eta uztaila
amaieran, Usabalgo industria-
guneko pabiloian txokolatearen
museoa zabaldu zuen. Ametsak
betetzen ari zaizkiola ikusteare-
kin asebetetzen da gozogilea. 
Hain zuzen, jendearen penak

gozatzeko asmoz sortzen dituen
produktuak egunotan izango
dira salgai Usabal industriagu-
nean, Tolosako Korreo kalean
eta baita Donostiako Narrika ka-
lean Eguberrietarako zabaldu
duen gozo dendan. 

Rafa Gorrotxategi (eskuinean), semearekin, aurtengo Eguberrietarako eskaintzarekin. ATARIA


